
 Hizketa testu bihurtzeko sistema garatzen ari da EHUko talde bat 

Bereziki euskal irratietatik eta telebistetatik informazioa automatikoki eskuratzea da jomuga 

ERREDAKZIOA 

Donostia 

Ahozko hizketa prozesatzen eta ulertzen duten sistemak garatzen ari da EHU Euskal Herriko Unibertsitateko Eskola Politeknikoko eta Informatika Fakultateko ikertzaile talde bat, Miren Karmele Lopez Ipiña irakaslea burua dutela. Orain arte euskarak arlo horretan duen hutsunea betetzea da helburua. Etorkizunean ez dute baztertzen sistema beste hizkuntza batzuetara zabaltzea. 

Idatziz jasotakoa bilatzea erraza da Interneten. Horretarako kontsultatu nahi den hitza bilatzailean topatzea besterik ez dago. Bilaketa horietan, ordea, audio-fitxategietan esandakoak galtzen dira. Izan ere, hizketaldiak testu bihurtzea, haatik, ez da lan erraza. Hitzak ez dira behar bezala bereizten, doinua kontuan hartu behar da eta seinale fisikoen zarata ere oztopo izaten da. Egun hizketaldiak testu bihurtzeko hainbat sistema badira. Sistema horiek telefono bidezko zerbitzuetan integratzen dira, oraingoz: telefono bidezko zerbitzuak, adibidez. Badira, ordea, esandakoa aldi berean testu bilakatzen duten sistemak. Hain zuzen horretan dihardu lanean EHUko ikertzaile taldeak. 

Halako sistemek aldez aurreko trebakuntza bat behar izaten dute, eta gaur egun euskarazko irrati eta telebistetako saioak ari dira erabiltzen sistema hori lantzeko. Haien helburua saioetan esaten denaren laburpen bat jasotzea gai izango den sistema bat lotzea da. Hau da, sistemak soinuen eta hitzen arteko erlazioa ulertzea da xedea. 

ZEHAZTASUN MAILA. «Hasiera batean sistema motela den arren, arauak eta informazioa barneratuta dituenean nahiko azkar lortzen da ahoz esandakoaren testu idatzia», adierazi dute ikertzaileek ohar batean. Kontuan izan behar da, ingelesa, gaztelania edo frantsesa bezalako hizkuntzetan halako sistemek ikaragarrizko datu pila dituztela. Euskararen kasuan, berriz, datu kopurua txikiagoa da. «Datu apur horiek hobeto eta zehaztasun handiagoz aprobetxatzeko teknika berriak bilatzen ari gara». Zehaztasun maila hori lortzeko zenbait ekuazio matematiko ari dira erabiltzen. Horien bidez, audio fitxategietatik informazio aproposa emango duten ezaugarri garrantzitsuenak aurkitzean saiatzen ari dira. 

Normalean audio fitxategiak duen maiztasunarekin eta doinuarekin egiten dute lan, une bakoitzean sistema jasotzen ari den informazio mota bereizteko. «Dena den, nahiko zaila da hautaketa hori egitea». 

